
جابتن كماجوان إسلام مليسيا
"حكمه رمضان، ممبركتي عيدالفطري "
(17 جولاي 2015/ 01 شوال 1436)

مسلمين يغ درحمتي الله،
ساي برفسن كفد توان-توان دان ديري ساي سنديري، ماريله سام-سام كيت برتقوى كفد الله سبحان وتعالى، دغن ممفركوكوهكن فغعبدين ديري كيت كفدث دغن ملقساناكن سضالا فرينته دان منيغضلكن سضالا لارغنث. موده-مودهن فد هاري يغ فنوه كبهاضياءن اين، منجاديكن كيت انسان يغ برجاي ددنيا دان أخيرة. تاجوق منبر جمعة فد هاري اياله: "حكمه رمضان، ممبركتي عيدالفطري"
مسلمين يغ درحمتي الله،
فد هاري اين، دغن كداتاغن 1 شوال اداله ساعت اومت إسلام سلوروه دنيا برسام-سام ملفظكن تكبير، تحميد، دان تسبيح ممبسركن الله سبحانه وتعالى، سباضاي تندا كمناغن دان كجاياءن، منونايكن فرينته الله سبحانه وتعالى، دغن ملاون موسوه مانسي يغ سبنر ياءيت هاوا نفسو سنديري. ضما تكبير اين برتفتن دغن سبدا رسول الله صلى الله عليه وسلم:

مقصودث: "هياسيله هاري راي كامو دغن تكبير".﴿رواية الطبراني﴾
يقينله، مريك يغ برجاي ملقساناكن سضالا تونتوتن سفنجغ بولن رمضان، اكن مراسا ضمبيرا دغن منريما انوضره عيدالفطري يغ دشريعتكن اوليه الله سبحانه وتعالى، اونتوق درايكن دان دسمبوت دغن فنوه كشكورن. فرمان الله سبحانه وتعالى دالم سورة البقرة ايات 185:

مقصودث:"دان سوفاي كامو خوكوفكن بيلغن فواسا ﴿سبولن رمضان﴾، دان سوفاي كامو ممبسركن الله كران مندافت فتونجوقث، دان سوفاي كامو برشكور." 
سسوغضوهث فغرتين عيدالفطري، ممباوا معنى يغ مندالم، ياءيت عيد برارتي كمبالي، فراياءن اتاو اولغتاهون. مانكالا فطري برمقصود بربوك اتاو ماكن مينوم، يغ مان سلوروه اومت إسلام فد هاري عيدالفطري، دواجبكن بربوك دان دحرامكن برفواسا. اي جوض ممباوا مقصود، فطره اتاو طبيعة اصل كجادين مانسي يغ سوخي برسيه، يغ مان ستله سلساي سبولن برفواسا فد بولن رمضان. منبر برهارف سمبوتن دسلوروه نضارا فد هاري اين دفنوهي دغن فركارا يغ تيدق برخغضه دغن اجرن إسلام دان تيدق منخمركن كبركتن رمضان يغ بارو برلالو دان بولن شوال يغ موليا اين.
حقيقتث، كمريهن عيدالفطري دافت دراسا اوليه كيت سموا. كيت بركومفول دمسجد اونتوق منونايكن صلاة عيدالفطري دان مندغر خطبة. كيت برسلام-سلامن اونتوق مموهون كمعافن، فرسليسيهن اتاو فربالهن دلوفاكن، مان يغ كوسوت كمبالي دروغكايكن بق كات ففته بيدوق لالو، كيمبغ برتاءوت. كيت جوض مغمبيل كسمفتن اونتوق منزيارهي فوسارا اورغ توا سرتا مغاداكن رومه تربوك، منجمفوت سانق ساودارا، جيرن تتغض دان راكن تاولن سرتا ساليغ بركونجوغ-كونجوغن. نامون، دالم كضهايرهن مراعيكن عيدالفطري، جاغنله سمفاي كيت ملاكوكن فمبذيرن. بربلنجاله دغن مغيكوت كممفوان. راعيكن عيدالفطري دغن برفد-فد دان تيدق ممباذير كران اي دبنخي اوليه الله سبحانه وتعالى.
مسلمين يغ درحمتي الله،
فرخايله ستله سبولن كيت منجالني عباده فواسا فد بولن رمضان، كيت دلاتيه توبي اونتوق ملقساناكن عباده-عباده فرض دان سونت. سمواث ايت، مروفاكن حاصيل درفد حكمه رمضان يغ بوليه مندوروغ كيت كاره منجادي اومت برتقوى. دغن رمضان جوض منجاديكن كيت ترضولوغ دالم كومفولن اورغ-اورغ يغ مندافت ضنجرن بسر درفد الله سبحانه وتعالى، سباضايمان فرمانث دالم سورة الأحزب ايات 35:

مقصودث:"للاكي دان فرمفوان يغ برفواسا، دان للاكي دان فرمفوان يغ ممليهارا كحرمتن مريك دان اورغ للاكي سرتا اورغ فرمفوان يغ باثق مثبوت نام الله، الله تله مثدياكن باضي مريك سمواث كامفونن دان فهالا يغ بسر."

منبر يغ موليا ايغين مغيغتكن، والاوفون رمضان تله برلالو، جاغنله كيت جاديكن اي سباضاي فغهوجوغ عباده. سباليقث، جاديكنث سباضاي بولن لاتيهن اونتوق كيت تروس ممبياساكن ديري برعباده كفد الله سبحانه وتعالى فد بولن-بولن يغ لاءين. اوليه ايت، ايلوقله كيت برمحاسبة، افاكه كسن بولن رمضان ترهادف كهيدوفن كيت، ايغت سارانن رسول الله صلى الله عليه وسلم سنديري فرنه مموجي سيكف محاسبة ددالم حديث بضيندا يغ دروايتكن اوليه امام الترمذي درفد شادد بن اوس رضى الله عنه ياءيت:

برمقصود:"اورغ يغ فينتر اياله اورغ يغ مغهيتوغ ديريث سرتا برعمل اونتوق هاري سلفس كماتين سمنتارا اورغ يغ لمه اياله اورغ يغ مغيكوت هاوا نفسوث سرتا براغن-اغن ترهادف الله دغن اغن-اغن ﴿يغ باثق﴾."﴿رواية الترمذي﴾
مسلمين يغ درحمتي الله،
ماريله سام-سام كيت مغمبيل حكمه رمضان باضي ممبركتي عيدالفطري يغ دراعيكن اين. كيت يغ دبريكن كسمفتن ملالوءي رمضان المبارك دان شوال يغ فنوه كبركتن، مك ماريله سام-سام كيت ممفرباثقكن بكلن أخيرة دغن عمل-عمل صالح دالم هاري-هاري منداتغ ياءيت مثمبوغ عمالن سفنجغ رمضان يغ برلالو اين. موض-موض دتريما اوليه الله سبحانه وتعالى سباضاي عمالن يغ دريضاءيث. مغأخيري خطبة فد ميغضو اين، ماريله سام-سام كيت مرنوغ فرمان الله سبحانه وتعالى ددالم سورة الحجرات ايات 10:

مقصودث:"سبنرث اورغ يغ برايمان ايت برساودارا مك دامايكنله دانتارا دوا ساودارا كامو ايت; دان برتقوىله كفد الله اضر كامو براوليه رحمة.. ".﴿الحجرات ايات 10﴾

